
Broj: OBRAZLOŽENJE
Datum: 30.1.2026. godine
Prijedloga Odluke o zaduženju Agencije za identifikacione dokumente, evidenciju i razmjenu podataka Bosne i Hercegovine za nabavku obrazaca, personalizaciju, uspostavljanje i vođenje elektronske evidencije o izdatim kvalifikacijskim karticama vozača
1. Razlozi za donošenje Odluke
Donošenjem izmjena i dopuna Pravilnika o uslovima za izdavanje licence i kvalifikacijske kartice vozača („Službeni glasnik BiH“, broj: 66/25), Bosna i Hercegovina je preuzela obavezu izdavanja kvalifikacijskih kartica vozača u standardizovanom i visokosigurnosnom formatu. S obzirom na to da ovaj dokument sadrži osjetljive lične i biometrijske podatke, neophodno je osigurati jedinstven tehnički sistem obrade.
Agencija za identifikacione dokumente, evidenciju i razmjenu podataka Bosne i Hercegovine (u daljem tekstu: Agencija), u skladu sa svojim zakonskim ovlaštenjima, posjeduje neophodnu infrastrukturu za personalizaciju i upravljanje centralnim evidencijama. Ovom Odlukom se formalno zadužuje Agencija za tehničku realizaciju projekta, čime se obezbjeđuje kontinuitet u izdavanju javnih isprava i potpuna usklađenost sa sigurnosnim standardima sistema Agencije.
Pravilnikom o uvjetima za izdavanje licence i kvalifikacijske kartice vozača („Službeni glasnik BiH“, br. 20/25, 34/25 i 66/25) je u članu 51. stavovima (4) i (5)  precizirano da Agencija vrši personalizaciju kvalifikacijske kartice vozača na zahtjev Ministarstva komunikacija i transporta Bosne i Hercegovine u skladu sa dostavljenim podacima u skladu sa članom 8. stav (2) tačka f) Zakona o Agenciji.
U stavu (1) istog člana je precizirana nadležnost Ministarstva komunikacija i transporta Bosne i Hercegovine za izdavanje kvalifikacijske kartice vozača.
Kako je riječ o identifikacionom dokumentu koji u smislu Zakona o Agenciji za identifikacione dokumente, evidenciju i razmjenu podataka Bosne i Hercegovine zahtijeva da se prije otpočinjanja samog postupka nabavke, skladištenja, personalizacije i tehničke obrade, transporta, odnosno vođenja evidencija od strane Agencije, pribavi prvo saglasnost izvornog organa, u konkretom slučaju Ministarstva komunikacija i transporta Bosne i Hercegovine, a zatim i donese posebna odluka od strane Vijeća ministara Bosne  i  Hercegovine, to je pripremljen prijedlog odluke, te se isti u skladu sa Poslovnikom o radu Vijeća ministara Bosne i Hercegovine dostavlja Vijeću ministara Bosne i Hercegovine na razmatranje i usvajanje.
Na osnovu pomenutog Pravilnika, a u skladu sa zakonom definisanim nadležnostima, Agencija će izvršiti pripreme na realizaciji zaduženja iz ove odluke, a sa zvaničnim otpočinjanjem aktivnosti u smislu nabavke obrazaca, personalizacije, uspostavljanja i vođenja elektronske evidencije o izdatim kvalifikacijskim karticama vozača, Agencija će otpočeti po donošenju predmetne Odluke.
2. Pravni osnov
Pravni osnov za donošenje ove Odluke utemeljen je u:
•	Članu 17. Zakona o Vijeću ministara Bosne i Hercegovine, koji definiše nadležnost Vijeća ministara u donošenju odluka iz djelokruga rada institucija BiH.
•	Članu 8. stav (1) tačka b) Zakona o Agenciji koji propisuje nadležnost Agencije za nabavku, skladištenje i personalizaciju identifikacionih dokumenata.
•	Članu 8. stav (2) tačka f) i stav (3) tačka i) Zakona o Agenciji, kojima je propisano da Agencija može vršiti personalizaciju i vođenje i drugih evidencija uz posebnu odluku Vijeća ministara BiH.
•	Članu 51. stavovima (4) i (5) Pravilnika o uvjetima za izdavanje licence i kvalifikacijske kartice vozača, kojim se direktno predviđa uloga Agencije u procesu izdavanja predmetnih kartica. U stavu (1) istog člana je precizirana nadležnost Ministarstva komunikacija i transporta Bosne i Hercegovine za izdavanje kvalifikacijske kartice vozača.
U članu 8. stav (2) tačka f) Zakona o Agenciji za identifikacione dokumente, evidenciju i razmjenu podataka Bosne i Hercegovine se navodi da je Agencija nadležna za personalizaciju i tehničku obradu i drugih identifikacionih dokumenata uz saglasnost nadležnih organa i posebnu odluku Vijeća ministara Bosne i Hercegovine, dok se u članu 8. stav (3) tačka i) Zakona o Agenciji za identifikacione dokumente, evidenciju i razmjenu podataka Bosne i Hercegovine navodi da je Agencija nadležna za vođenje i drugih evidencija za koje postoji saglasnost izvornih organa, a uz posebnu odluku Vijeća ministara Bosne i Hercegovine.  
Agencija, u skladu sa članom 8. stav (1) tačka b), stavom (2) tačka f) i stavom (3) tačka i) Zakona o Agenciji za identifikacione dokumente, evidenciju i razmjenu podataka Bosne i Hercegovine, kao i članom 24. Pravilnika o izmjena i dopuna Pravilnika o uslovima za izdavanje licence i kvalifikacijske kartice vozača („Službeni glasnik BiH“, broj: 66/25), kojim je  raniji član 51. Pravilnika dopunjen dodavanjem novih stavova (4) i (5), ima propisane nadležnosti za postupanje u predmetnoj oblasti, te je u cilju dobijanja saglasnosti Ministarstva komunikacija i transporta Bosne i Hercegovine kao izvornom organu za izdavanje kvalifikacijskih kartica vozača, uputila dana 20.11.2025. godine akt za davanje saglasnosti Agenciji za nabavku obrazaca, personalizaciju, uspostavljanje i vođenje elektronske evidencije o izdatim kvalifikacijskim karticama vozača.
[bookmark: _GoBack]Ministarstvo komunikacija i transporta BiH je aktom broj: 05-29-5-2412-2/25 od 15.01.2026. godine (zaprimljenim u Agenciji 29.01.2026. godine) dalo potrebnu saglasnost za obavljanje navedenih poslova.
S tim u vezi, pripremljen je i prijedlog Odluke.
3. Objašnjenje rješenja iz Odluke
Predloženom Odlukom se precizno definiše podjela nadležnosti:
•	Ministarstvo komunikacija i transporta BiH zadržava izvornu nadležnost za vođenje upravnog postupka, prijem zahtjeva i donošenje rješenja o izdavanju kartica (Član 4.).
•	Agencija se zadužuje za nabavku "praznih" obrazaca, njihovu tehnološku personalizaciju na osnovu naloga Ministarstva, te tehničko uspostavljanje centralne baze podataka (Član 5.). Ovakva struktura osigurava maksimalnu zaštitu podataka i sprečava bilo kakve zloupotrebe u lancu izdavanja dokumenata.

4. Očekivani efekti
Donošenjem Odluke postiže se:
•	Pravna sigurnost i jasno razgraničenje odgovornosti između Ministarstva i Agencije.
•	Uspostava centralne evidencije koja omogućava nadležnim organima uvid u podatke u realnom vremenu.
•	Usklađenost sa transportnim propisima Evropske unije, čime se olakšava rad profesionalnim vozačima iz BiH u međunarodnom prometu.
5. Finansijska sredstva
Za realizaciju ove Odluke potrebna su finansijska sredstva za nabavku obrazaca i tehničku obradu podataka. S obzirom na to da je saglasnost izvornog organa zaprimljena nakon što je budžetski ciklus za 2026. godinu već bio u poodmakloj fazi, Agencija će, po usvajanju ove Odluke, pokrenuti proceduru usklađivanja finansiranja sa nadležnim Ministarstvom finansija i trezora BiH i Ministarstvom komunikacija i transporta BiH. Način obezbjeđenja sredstava (putem realokacije ili drugih budžetskih izvora) biće utvrđen u posebnom postupku nakon što se definišu precizne količine i dinamika nabavke.
6. Način izvršenja i zaključak
Odluka će se realizovati kroz operativnu saradnju Ministarstva komunikacija i transporta BiH i Agencije, čime se potvrđuje opredijeljenost institucija BiH ka modernizaciji javne uprave i uvođenju digitalnih standarda u procese izdavanja dokumenata.
7. Konsultacije među institucijama

Prijedlog Odluke o zaduženju Agencije za identifikacione dokumente, evidenciju i razmjenu podataka Bosne i Hercegovine za nabavku obrazaca, personalizaciju, uspostavljanje i vođenje elektronske evidencije o izdatim kvalifikacijskim karticama vozača biće objavljen na službenoj internet stranici Agencije (www.iddeea.gov.ba) i putem web aplikaciji e-Konsultacije, radi omogućavanja učešća  zainteresovanoj javnosti u postupku donošenja propisa, u skladu sa Jedinstvenim pravilima za izradu pravnih propisa u institucijama Bosne i Hercegovine.
Nakon provođenja postupka javnih konsultacija, Agencija će u skladu sa članom 31. Poslovnika o radu Vijeća ministara Bosne i Hercegovine („Službeni glasnik BiH“, broj 22/03) pribaviti potrebna mišljenja nadležnih institucija i to: Ureda za zakonodavstvo Vijeća ministara Bosne i Hercegovine, Ministarstva finansija i trezora Bosne i Hercegovine, kao i Ministarstva civilnih poslova Bosne i Hercegovine, kao resornog ministarstva, te će predmetni Prijedlog Odluke, po potrebi, uskladiti sa pribavljenim mišljenjima prije upućivanja Vijeću ministara Bosne i Hercegovine u dalju procedure na razmatranje i usvajanje.

